Darlleniadau Dramatig

Gideon
Barnwyr 6:11-16a33-40
Llefarydd
Dyma angel yr ARGLWYDD yn dod ac yn eistedd dan y goeden dderwen oedd ar dir Joas yr Abiesriad yn Offra. Roedd Gideon, ei fab, yno yn dyrnu ŷd mewn cafn gwasgu grawnwin, i'w guddio oddi wrth y Midianiaid. Dyma fe'n gweld yr angel, a dyma'r angel yn dweud wrtho:

Angel
Mae'r ARGLWYDD gyda ti, filwr dewr.
Gideon

Beth, syr? Os ydy'r ARGLWYDD gyda ni, pam mae pethau mor ddrwg

arnon ni? Pam nad ydy e'n gwneud gwyrthiau rhyfeddol fel y rhai soniodd ein hynafiaid amdanyn nhw? ‘Daeth yr ARGLWYDD â ni allan o'r Aifft!’ - dyna roedden nhw'n ei ddweud. Ond bellach mae'r ARGLWYDD wedi troi ei gefn arnon ni, a gadael i'r Midianiaid ein rheoli.

Llefarydd

Ond yna, dyma'r ARGLWYDD ei hun yn dweud wrth Gideon:

Angel


Rwyt ti'n gryf. Dos, i achub Israel o afael y Midianiaid. Fi sy'n dy anfon di.

Gideon

Ond meistr, sut alla i achub Israel? Dw i'n dod o'r clan lleiaf pwysig yn

llwyth Manasse, a fi ydy mab ifancaf y teulu!
Llefarydd

A dyma'r ARGLWYDD yn ei ateb:

Angel 

Ie, ond bydda i gyda ti. Byddi di'n taro'r Midianiaid i gyd ar unwaith!
Llefarydd
Dyma'r Midianiaid, yr Amaleciaid a pobloedd eraill o'r dwyrain yn dod at ei gilydd ac yn croesi'r Afon Iorddonen a gwersylla yn Nyffryn Jesreel. A dyma Ysbryd yr ARGLWYDD yn dod ar Gideon. Dyma fe'n chwythu'r shoffar Ref a galw byddin o ddynion o glan Abieser i'w ddilyn. Yna anfonodd negeswyr drwy diroedd llwythau Manasse, Asher, Sabulon, a Nafftali i alw mwy o ddynion, a dyma nhw i gyd yn dod at ei gilydd i wynebu'r gelynion. Yna dyma Gideon yn dweud wrth Dduw:

Gideon 
Os wyt ti'n mynd i'm defnyddio i i achub Israel, fel rwyt ti wedi addo, rho arwydd i mi i ddangos fod hynny'n wir. Dw i'n mynd i roi swp o wlân allan ar y llawr dyrnu heno. Os bydd gwlith ar y gwlân yn unig a'r ddaear o'i gwmpas yn sych, bydda i'n gwybod yn bendant wedyn dy fod ti'n mynd i achub Israel trwof fi, fel rwyt ti wedi addo.
Llefarydd
A dyna ddigwyddodd! Pan gododd Gideon y bore wedyn dyma fe'n gwasgu'r gwlân a dyma lond powlen o wlith yn diferu ohono. Yna dyma Gideon yn dweud wrth Dduw:

Gideon
Paid gwylltio gyda mi os gofynna i am un arwydd arall. Gad i mi brofi un waith eto gyda'r gwlân. Y tro yma cadw'r gwlân yn sych tra mae'r ddaear o'i gwmpas yn wlith i gyd.
Llefarydd

A'r noson honno dyna'n union wnaeth Duw. Dim ond y gwlân oedd yn sych.

Roedd y ddaear o'i gwmpas yn wlith i gyd.

